
Uimh. an doic. 
roimhe seo: 

Ábhar: Conclúidí ón gComhairle maidir leis an Libia 
- Conclúidí ón gComhairle (17 Iúil 2017) 

  

Gheobhaidh na toscaireachtaí i gceangal leis seo na conclúidí ón gComhairle maidir leis an Libia, a 

ghlac an Chomhairle ag an 3557ú cruinniú a bhí aici ar an 17 Iúil 2017. 

IARSCRÍBHINN 

CONCLÚIDÍ ÓN gCOMHAIRLE MAIDIR LEIS AN LIBIA 

Cruinniú na Comhairle Gnóthaí Eachtracha, 17 Iúil 2017 

1. Tá an tAontas lánmheáite i gcónaí do phróiseas polaitiúil uilechuimsitheach idir-Libiach agus 

is díol sásaimh dó gur ceapadh Ghassan Salamé ina Ionadaí Speisialta nua ag Ard-Rúnaí na 

Náisiún Aontaithe. Beidh ról lárnach imghabhála aige ar bhonn an Chomhaontaithe 

Pholaitiúil maidir leis an Libia (LPA). Leanfaidh an tAontas dá dhlúthchomhar le misean 

tacaíochta na Náisiún Aontaithe sa Libia (UNSMIL) agus molann sé do na Náisiúin Aontaithe 

a iarrachtaí a fheabhsú chun cur le cobhsú na Libia agus leis an athmhuintearas náisiúnta, 

chun cabhair dhaonnúil a chur ar fáil agus chun tacú le Comhairle na hUachtaránachta (PC) 

agus leis an Rialtas Comhaontaithe Náisiúnta (GNA) maidir lena bhfreagrachtaí as soláthar do 

riachtanais mhuintir uile na Libia. Gabhann an tAontas buíochas le Martin Kobler as na 

dianiarrachtaí a rinneadh le linn a shainordaithe siúd. 

2. Agus Rún 2259 ó Chomhairle Slándála na Náisiún Aontaithe á mheabhrú dó, mar aon le rúin 

a glacadh ina dhiaidh sin, athdhearbhaíonn an tAontas go dtacaíonn sé go láidir le LPA, le PC 

agus le GNA a bhfuil an Príomh-Aire Fayez Sarraj i gceannas air, a bunaíodh faoi LPA mar 

údaráis dhlisteanacha rialtais na tíre. Molann an tAontas na hiarrachtaí atá ar bun faoi láthair 

chun difríochtaí polaitiúla a shárú agus iarrann sé ar Theach na nIonadaithe agus ar 

Ard-Chomhairle an Stáit na comhairliúcháin a fhorbairt maidir le leasuithe teoranta ar LPA, 

ar creat é go fóill ar ceart cloí leis chun réiteach a fháil ar ghéarchéim na Libia, chun é a 

chuimsiú a thuilleadh agus chun é a chur chun feidhme ina iomláine. Chuige sin, leagann an 

tAontas béim ar a thábhachtaí atá rannpháirtíocht na mban, na sochaí sibhialta agus na 

ngníomhaithe áitiúla sa phróiseas polaitiúil. Iarrann sé freisin ar Thionól Dréachtaithe an 

Bhunreachta (CDA) a shainordú a chur i gcrích chomh luath agus is féidir ionas go 

bhformheasfar bunreacht nua agus go mbeidh reifreann faoi, mar a d’fhoráil LPA. 

3. Tá cobhsaíocht na Libia faoi bhagairt ag an bhforéigean atá ar siúl le tamall anuas. Creideann 
an tAontas nach aon réiteach ar ghéarchéim na Libia úsáid na láimhe láidre. Cáineann sé an 
roscaireacht ghríosaitheach agus na hionsaithe a rinneadh le míonna beaga anuas agus an bás 
a lean sin. Iarrann an tAontas ar na grúpaí armtha uile stad den fhoréigean, gealltanas a 
thabhairt i ndáil leis an díshlógadh agus aitheantas a thabhairt do na húdaráis sin ar chinn LPA 
gurb acu amháin a bhí an ceart fórsaí consanta agus slándála na Libia a rialú. Ba cheart, mar 
thoradh ar an gcaibidlíocht, go n-aontófaí fórsaí Libiacha ó na réigiúin uile chun struchtúr 
slándála náisiúnta faoi rialú sibhialtach a chur ar bun lena bhféadfaí na teorannacha a rialú 
agus an sceimhlitheoireacht, an leathadh arm agus an gháinneáil ar dhaoine a chomhrac agus 
an tslándáil a athbhunú ar fud na tíre. Is díol sásaimh don Aontas na forbairtí dearfacha a 
bhaineann le Garda na hUachtaránachta. 

4. Cáineann an tAontas na sáruithe iomadúla ar thrádbhac arm na Náisiún Aontaithe agus 
impíonn sé ar bhaill uile an chomhphobail idirnáisiúnta an dlíchóras idirnáisiúnta, na Rúin ó 
Chomhairle Slándála na Náisiún Aontaithe agus iomláine chríochach, ceannasacht agus 
neamhspleáchas na Libia a urramú go hiomlán, agus tacú le hidirghabháil na Náisiún 
Aontaithe i dteannta a chéile. Meabhraíonn an tAontas freisin an ceanglas atá ar an Libia 
comhoibriú go hiomlán leis an gCúirt Choiriúil Idirnáisiúnta de réir Rún 1970 ó Chomhairle 
Slándála na Náisiún Aontaithe. 

5. Is olc leis an Aontas na sáruithe ar chearta an duine agus mí-úsáidí na gceart sin agus na 
sáruithe ar an dlí daonnúil idirnáisiúnta agus is ábhar imní dó an staid dhaonnúil sa Libia, áit a 
bhfuil cúnamh de dhíth ar 1.3 milliún duine. Iarrann sé go dtabharfaí rochtain gan bhac 
d’eagraíochtaí cabhrach daonnúla ar na pobail atá i ngátar agus go ndéanfaí an dlí daonnúil 
idirnáisiúnta a urramú. Cuireann an tAontas i dtreis gur gá deireadh a chur leis an tsaoirse ó 
phionós agus bearta a chur chun cinn a chosnóidh iad siúd atá thíos le gach cineál teacht i dtír 
ón bhforéigean agus a áiritheoidh go dtabharfar cúnamh agus cosaint dóibh, beag beann ar a 
stádas, agus iarrann sé ar dheontóirí níos mó tacaíochta a thabhairt chun cabhrú le freastal ar 
riachtanais dhaonnúla an phobail atá i limistéir ina bhfuil coinbhleachtaí. 

6. Is díol sásaimh don Aontas na hiarrachtaí atá á ndéanamh ag tíortha comharsanachta agus 
eagraíochtaí réigiúnacha chun tacú leis an obair a dhéanann na Náisiúin Aontaithe. Cuidíonn 
an tAontas leis na hiarrachtaí sin chomh maith, trína bheith rannpháirteach i gCeathairéad na 
Libia (an tAontas Eorpach, na Náisiúin Aontaithe, Aontas na hAfraice, Léig na nArabach) ar 
chomhaontaigh a chomhaltaí dlús a chur leis an bpróiseas polaitiúil ag na cruinnithe a bhí acu 
ar an 18 Márta agus ar an 23 Bealtaine sa Bhruiséil. Tá sé fíor-riachtanach go gcomhordófaí 
na hiarrachtaí réigiúnacha agus idirnáisiúnta uile i gceart, agus go gcomhoibríonn na 
comhpháirtithe idirnáisiúnta uile chun a áirithiú go réiteofar géarchéim na Libia go luath. 

7. Is díol sásaimh don Aontas an méadú a tháinig le déanaí ar an táirgeadh ola agus iarrann sé ar 

an rialtas agus ar an gCuideachta Náisiúnta Ola a áirithiú gur chun tairbhe mhuintir na Libia 

ar fad a rachaidh saibhreas ola na tíre. Cáineann sé gach iarracht chun peitriliam a onnmhairiú 

go neamhdhleathach, lena n-áirítear ola agus táirgí peitriliam scagtha, atá á ndéanamh ag 

eintitis nach bhfuil faoi údarás GNA, agus athdhearbhaíonn sé go bhfuil sé meáite ar rúin 

Chomhairle Slándála na Náisiún Aontaithe a fhorfheidhmiú maidir leis an ábhar sin. Impíonn 

sí ar institiúidí uile na Libia, na hinstitiúidí airgeadais agus eacnamaíocha san áireamh, 

glacadh le húdarás GNA amháin. Iarrann sé ar údaráis na Libia na hathchóirithe fioscacha, 

airgeadais agus airgeadaíochta a chur chun feidhme a comhaontaíodh ag an Idirphlé 

Eacnamaíoch agus a mhol na hinstitiúidí idirnáisiúnta airgeadais chun géarchéim 

eacnamaíoch níos tromchúisí a sheachaint, chun caiteachas poiblí diomailteach a laghdú agus 

chun feabhas a chur ar sholáthar na seirbhísí bunúsacha lena ndéanfar freastal ar na 

riachtanais is práinní atá ag muintir na Libia. Aithníonn an tAontas freisin a thábhachtaí atá sé 

tacú le bardais a dhéanann seirbhísí bunriachtanacha a sholáthar do shaoránaigh na Libia. 

8. Tá imní ar an Aontas i gcónaí faoin mbagairt leanúnach atá ann ón sceimhlitheoireacht sa 

Libia agus iarrann sí go leanfaí d’iarrachtaí chun tacú leis an Libia agus í i ngleic leis an 

mbagairt sin. Iarrann sé ar mhuintir na Libia seasamh le chéile i gcoinne na 

sceimhlitheoireachta, cuireann sé i bhfios an tábhacht a bhaineann le cosc na 

sceimhlitheoireachta agus athdhearbhaíonn sé a thacaíocht don Libia ina troid i gcoinne an 

radacaithe, an antoisceachais fhoréignigh agus na sceimhlitheoireachta. 

9. Is cúis mhór imní don Aontas an smuigleáil agus an gháinneáil a dhéantar ar dhaoine, airm, 

drugaí agus táirgí peitriliam trí Libia. Tá na gníomhaíochtaí mídhleathacha seo ag cur bac ar 

na hiarrachtaí atá á ndéanamh chun an t-ord poiblí a athbhunú agus ina mbagairt ar an Libia 

agus ar na tíortha comharsanacha. Tá an tAontas gona Bhallstáit ag oibriú le húdaráis na Libia 

chun na gníomhaíochtaí mídhleathacha seo a chloí tríd an obair a dhéanann sé leis na gardaí 

teorann agus cósta agus trí iarrachtaí an chomhphobail idirnáisiúnta líonraí coiriúla a 

bhaineann buntáiste as smuigleáil nó gáinneáil a dhéanamh ar dhaoine a chomhrac. Is ábhar 

imní ar leith í ceist na himirce neamhrialta i gcónaí. 

Tacóidh an tAontas leis an Libia a hacmhainní rialaithe teorann a neartú, lena n-áirítear 

teorainn an deiscirt, i gcomhréir leis an Dlí Idirnáisiúnta, anuas ar iarrachtaí eile sin an 

Aontais an comhar leis na tíortha tionscnaimh agus idirthurais a atreisiú ar mhaithe leis an 

mbrú a chuireann an imirce ar theorainneacha talún na Libia gona comharsana a laghdú. 

Leanfaidh an tAontas dá chomhar le tíortha G5 na Saiheile, lena n-áirítear trí ranníocaíochtaí 

misin de chuid an Chomhbheartais Slándála agus Cosanta agus tacaíocht airgeadais d’Fhórsa 

Comhpháirteach G5 na Saiheile. Déanfaidh an tAontas tacaíocht a chur ar fáil d’údaráis na 

Libia chun feabhas a chur ar bhainistiú teorainneacha talún agus farraige. 

10. I bhfianaise a thábhachtaí atá an dá mhisean sin, is díol sásaimh don Chomhairle gur athnuadh 

sainordú EUBAM na Libia agus déanfaidh sí cinneadh go luath maidir le Oibríocht Sophia a 

athnuachan. Cabhraíonn na misin sin le cur chun feidhme Straitéis Dhomhanda an Aontais, 

straitéis chuimsitheach an Aontais maidir leis an imirce ar bhealach na Meánmhara Láir agus 

le hathchóiriú na hearnála slándála sa Libia. I gcomhréir lena phríomh-shainordú, leanfadh 

Oibríocht Sophia de bheith ag cur as do shamhail ghnó na smuigléirí agus na ngáinneálaithe 

ar muir, i gcomhréir leis an Dlí Idirnáisiúnta, go háirithe trí oiliúint a chur ar Gharda Cósta 

agus Chabhlach na Libia, lena n-áirítear oiliúint i dtaca leis an Dlí Daonnúil Idirnáisiúnta, le 

Cearta an Duine agus le saincheisteanna a bhaineann le cúrsaí inscne. Is díol sásaimh don 

Chomhairle an cinneadh maidir le sásra faireacháin a chur ar bun chun measúnú a dhéanamh 

ar éifeachtacht na hoiliúna sin. Anuas air sin, leanfadh Oibríocht Sophia de bhac a chur ar 

smuigleáil arm agus d’fheabhas a chur ar thiomsú faisnéise faoi gháinneáil neamhdhleathach 

agus faoi smuigleáil, i gcomhréir le forálacha Rún 2326 ó Chomhairle Slándála na Náisiún 

Aontaithe, rud a bheidh ina rannchuidiú le feabhas a chur ar an tslándáil fhoriomlán mara sa 

Mheánmhuir Láir trí fhaisnéis a roinnt le gníomhaireachtaí ceartais agus gnóthaí baile (CGB) 

ábhartha. Leagann an Chomhairle béim ar a thábhachtaí atá sé go gcuirfí fórsaí 

leordhóthanacha le chéile in am trátha ionas go mbeidh Oibríocht Sophia in ann an sainordú a 

tugadh di a chomhlíonadh. 

Leanfaidh EUBAM na Libia de bheith ag caidreamh go forásach leis an Libia agus ag cuidiú 

léi i gcúrsaí bainistithe teorann, lena n-áirítear i nDeisceart na Libia, i bhforfheidhmiú an dlí 

agus an cheartais choiriúil agus sa phleanáil le haghaidh misean sibhialta féideartha de chuid 

CBSC i réimse an athchóirithe ar earnáil na slándála, i ndlúthchomhar agus i rannpháirt le 

hiarracht UNSMIL. Leanfaidh sé de bheith ag saothrú ar mhaithe le hionadaíocht a bhunú i 

dTripilí ach na socruithe iomchuí slándála a bheith i bhfeidhm. 

Tá an tAontas fós meáite ar shamhail gnó na smuigléirí imirceach agus na ngáinneálaithe 
daoine a chloí. I ndáil leis an méid sin, chomhaontaigh an tAontas inniu go dtabharfaí isteach 
srianta maidir le táirgí áirithe a onnmhairiú chuig an Libia a d’fhéadfaí a úsáid chun éascú a 
dhéanamh ar imircigh a smuigleáil agus ar dhaoine a gháinneáil, go háirithe báidíní agus 
innill transaim. Déanfaidh an tAontas a mhachnamh ar cé mar ab fhéidir srian a chur ar an 
rochtain a bheidh ag smuigléirí agus ag gáinneálaithe ar na táirgí sin lasmuigh den Aontas. 

11. D’athdhearbhaigh an tAontas a thiomantas i ndáil leis na bearta sriantacha atá ann cheana. 
Chuir sé in iúl an athuair go mbeadh sé sásta iad a aisghairm muna mbeadh na coinníollacha 
lena gcur i bhfeidhm á gcomhlíonadh a thuilleadh agus go bhfuil sé ar tinneall chun bearta 
nua a thabhairt isteach i gcoinne daoine aonair a chuireann síocháin, cobhsaíocht nó slándáil 
na tíre i mbaol lena n-áirítear trí bhac a chur ar aistriú polaitiúil na Libia a chur i gcrích go 
ráthúil nó an bonn a bhaint de. Ar an gcaoi chéanna, tá an tAontas réidh chun aghaidh a 
thabhairt orthu siúd atá freagrach as sáruithe tromchúiseacha ar chearta an duine. Ós amhlaidh 
atá, tá an tAontas sásta fiosrú a dhéanamh ar fhéidearthachtaí maidir le síneadh a chur leis na 
bearta sriantacha le go gcuimseofar smuigléirí imirceach agus gáinneálaithe ar dhaoine. 

12. Is díol sásaimh don Chomhairle an “Plean Gníomhaíochta maidir le bearta chun tacaíocht a 
thabhairt don Iodáil, brú imirce ar bhealach na Meánmhara Láir a laghdú agus 
dlúthpháirtíocht a mhéadú” a thíolaic an Coimisiún chun teacht ar réitigh ionas gur féidir 
laghdú a chur ar líon méadaithe na ndídeanaithe agus na n-imirceach. 

Cáineann an tAontas sáruithe ar chearta an duine agus an mhí-úsáid i gcoinne dídeanaithe 
agus imirceach agus molann sé go láidir d’údaráis na Libia méadú a chur ar na hiarrachtaí a 
dhéantar chun meas a chothú ar chearta daonna na ndaoine sin, feabhas a chur ar chosaint na 
gceart sin i gcomhréir leis an dlí idirnáisiúnta, lena n-áirítear an dlí daonnúil idirnáisiúnta, 
rochtain a thabhairt do lucht na cabhrach daonnúla ar ionaid choinneála imirceach, agus 
feabhas a chur ar na coinníollacha in ionaid choinneála imirceach. Ina theannta sin, is mian 
leis an Aontas a thathaint ar údaráis na Libia bás tuilleadh daoine ar muir a sheachaint, 
cúnamh agus tarchur leordhóthanach a áirithiú, féachaint le teacht ar roghanna eile seachas 
daoine a choinneáil, agus a líon siúd a fhilltear go deonach cuiditheach a mhéadú, agus aird ar 
leith á tabhairt orthu siúd ar leochaileach dá gcás, lena n-áirítear imircigh a tarrtháladh ar 
muir. I ndáil leis an méid sin, leanfaidh an t-Aontas dá chomhar le gníomhaireachtaí a 
bhaineann leis na Náisiúin Aontaithe, go háirithe leis an Eagraíocht Idirnáisiúnta um Imirce 
agus Oifig Ard-Choimisinéir na Náisiún Aontaithe ar mhaithe le cuidiú le dídeanaithe agus le 
himircigh agus a gcruatan a laghdú, agus le UNDP agus le UNICEF agus le daoine eile ar 
mhaithe leis an gcobhsú pobail. 

Is díol sásaimh don Aontas gur glacadh agus gur conraíodh an clár don Libia ar fiú EUR 90 

milliún é faoi Chiste Iontaobhais Éigeandála an Aontais Eorpaigh don Afraic/Afraic Thuaidh 

a bhfuil na Ballstáit agus eagraíochtaí na Náisiún Aontaithe á chur chun feidhme chun feabhas 

a chur ar chosaint do dhídeanaithe agus d’imircigh agus chun an fhorbairt áitiúil a chothú ar 

leas an dá phobal agus ar leas na n-imirceach. Leanfaidh an tAontas Eorpach d’úsáid a bhaint 

as na hacmhainní a chuirtear ar fáil faoin gciste iontaobhais don Afraic/Afraic Thuaidh, i 

gcomhréir leis na cuspóirí a sainaithníodh cheana. 

